
Duela milaka urte galdu ziren piztien DNA berreskuratuta, haien genoma osatu eta atzera bizitzeko aukera aztertzen ari dira

Desagertutako animaliak berpizten 

P. Agirre

Lurrean berriro bizitzen ikusiko ditugula esaterik ez dago oraindik, baina aspaldian desagertu ziren animalietako batzuei berpizteko aukera ikusten diete ikerlariek. Haien DNA zaharraren zati garrantzitsu bat berreskuratu izanak eta berriki egin den mamut baten genomaren sekuentziatzeak adi jarri ditu zientzialariak, eta etorkizunean landu beharreko bide bat zabaldu dela uste dute. 

Bederatzi dira, New Scientist aldizkariaren arabera, noizbait itzultzeko aukera gehien dituzten animaliak. Fosiletan aurkitutako DNArekin haien sekuentziatzea lortu dute, eta artxibo informatiko batean dago gordeta. Genoma horietatik nola sortuko duten bizitza da orain galdera, eta fikzio hutsa dirudien arren, teknika berriak asmatu ahala hemendik urte batzuetara saioak egingo direla ziur da Stephan Schuster Pennsylvaniako Unibertsitateko (AEB) biologo molekularra. 

Unibertsitate horretako ikerlari talde batek joan den azaroan lortu zuen duela 3.500 urte desagertu zen mamut iletsuaren genoma osatzea, eta talde horretan lan egin zuen Schusterrek. Mamut horren genomaren nukleo egituraren %80 osatzea lortu zuten, DNA egoera onean gorde zelako, baina normalean kaltetu egiten da eguzkiarekin, bakteriekin edota beste bizidun batzuen material genetikoarekin. DNAk ezin du milioi bat urtetik gora iraun -hori dela eta, ez dago dinosauroen informazio genetikorik-, eta askoz urte gutxiago izanda ere zaila izaten da egoera onean aurkitzea. «Duela 100.000 urte baino lehenago desagertutako animaliekin lan egin daiteke hobeto», dio Schusterrek. 

Lortu den DNA informazioari esker ikerketa bideak zabaltzen dituztelakoan, hauek dira New Scientist aldizkariak aukeratu dituen aintzinako piztiak: 
Sable horzdun tigrea 

Katuaren familiako inoizko animaliarik handiena izan da smilodon fatalis. Duela 11.000 urte desagertu zen, Pleistozeno aroaren amaieran, eta pentsatzen da klima aldaketa eta gizakien erasoak izan zirela arrazoia. Hobekien gordetako informazioa Los Angeleseko La Brean aurkitu dute, galipot zulo batzuetan. Gutxi berreskuratu da, baina genoma lortzerik izango dela uste dute hainbat adituk. Obulu emailea lehoi bat izan zitekeen. 
Aurpegi motzeko hartza 
Arctodus simus Izotz Aroko haragijale handienak izan ziren. Duela 11.000 urte desagertu ziren. Haien DNAren zati bat berreskuratu da, eta Siberian badira hartz horietako batzuk izoztuta; horregatik, informazio gehiago lortuko dela pentsatzen dute. Gertueneko ahaideak Hego Amerikako hartzak dira, askoz txikiagoak badira ere. 
Tasmaniako tigrea 
Azkena 1936an hil zen, zoo batean. Otsoaren familiako animalia honen ehunak gorde ziren, eta, horri esker, DNA berreskuratzea lortu da. 2008an, material genetiko horren zati bat arratoi bati sartu zioten, genen bat aktibatzen ote zen ikusteko; hala gertatu zen. 
Gliptodontea 
Hiru metroko oskola zuen, eta duela 11.000 urte desagertu zen Hego Amerikan. Oraingoz, ez da izoztutako ezer aurkitu, eta ez dago nahikoa DNA. 
Errinozero iletsua 

Eurasiako estepa hotzetan bizi izan zen Pleistozenoan, eta duela 8.000 urte inguru galdu zen. Siberian bizi izan zenez, izoztutako errinozero iletsu asko daude, eta, beraz, DNA lortzea ez da arazoa. 
Dodoa 

Hegazti honek ez zuen hegan egiten, eta Maurizio uhartean baino ez zen bizi, Indiako ozeanoan. XVII. mende amaieran desagertu zen, ehizagatik. Gizakiaren jarreragatik soilik desagertzen diren animalien adibide moduan erabili izan da literatura biologikoan. Lastoztatutako animalia batetik ateratako DNA zatien sekuentziazioa egin zuten, duela sei urte, Oxfordeko Unibertsitateko genetistek (Erresuma Batua). Beth Shapiro egilea material genetiko gehiagoren bila dabil, eta usoen laguntzarekin berriz bizi daitekeen animalietako bat dela uste du. 
Erraldoi alferra 

8.000 urte dira lau tonako ugaztun hau galdu zela. Azken glaziaziora arte Amerikan bizi izan zen. Duela 30.000 urteko ile fosilizatu eta zimaurrean nahikoa DNA aurkitu dute zientzialariek azken urteetan. Hendrik Poinar dabil Kanadan gai horrekin lanean, eta ziur da genoma osatzea lortuko dutela. Arazoa da ahaide gertukoena baino askoz txikiagoa dela. 
Moa 

Zeelanda Berrian bizi ziren hegazti hauek ez zuten hegan egiten. Maoriek ehizatzen zituzten, eta 900 eta 1400 urteen artean desagertu ziren. Hezurren eta arrautzen DNA asko aurkitu dute, eta haien genoma arazorik gabe osatzerik izango dela uste dute. 250 kilo pisatzen zuten, eta hiru metro luze ziren. Ostrukak dira animalia antzekoenak. 
Irlandar oreina
Orein erraldoi hau duela 7.700 urte arte bizi zen Eurasian. Glaziazioen ondotik ikaragarri gutxitu ziren, eta lau metro arteko euren adarrak betiko galdu ziren. Genoma osatzeko adina DNA izan daiteke, baina berpiztea zaila litzateke, gertuenekoa duen oreina oso txikia delako haren ondoan. 

